
SARRERA 

Lan honen bitartez, elkarrizketaren elementu batzuei buruzko hausnarketa teoriko

zein kritikoa  egiten  saiatuko  gara,  ondoren  hauek  testuinguru  zehatz  batean

kontrastatzeko. 

Hasteko,  elkarrizketa  zer  den  edota  autore  ezberdinek  nola  ulertzen  duten

plazaratuko dugu eta jarraian, zein diren dauzkan fase ezberdinak. Horrekin batera,

elkarrizketa mota ezberdinen sailkapen  bat aurkeztuko dugu, eta azkenik, gizarte

langileak komunikatzeko izan beharreko trebetasunen inguruan hitz egingo dugu.

Izan  ere,  testuinguru  zehatz  bezala  genero  indarkeriaren  biktima  diren

emakumeekin  izan  beharreko  elkarrizketa  aukeratu  dugu:  lehen  elkarrizketak

nolakoa izan beharko lukeen aztertuko dugu. Beraz, lanketa teorikoa egin  eta  hori

praktikara eramaten saiatuko gara. 

ELKARRIZKETAREN ELEMENTU OROKORRAK 

1. Zer da elkarrizketa? 

Gure  egunerokoan  behin  baino  gehiagotan  burutzen  dugun  jardun  bat  da

elkarrizketa,  badirudielarik  guztiok  dakigula  zer  den  elkarrizketa  bat,  baina  hau

definitzerako  orduan,  ikuspegi  ezberdinekin  aurkitzen  gara.  Halaber,  asko  dira

elkarrizketa  Gizarte  Langintzaren  arloan  landu  eta  honen  definizio  bat  eman

dutenak,  jarraian horietako batzuk aipatuko ditugularik,  elkarrizketaz hitz  egiteko

ezinbestekoa baita elkarrizketa zer den ulertzea: 

Batetik, Rossellek (2017) dioenaren arabera, elkarrizketa harreman asistentzialaren

sorreraren abiapuntua da, izan ere, lehen topaketa hau erabakigarria delarik gerora

eman  beharko  den  arretara  begira,  zehazki  lehen  kontaktu  honetan  behatzen

ditugulako erabiltzaileak dituen itxaropenak edota aldatzeko zailak diren jarrerak.

Halaber,  elkarrizketan,  gizarte-langileak  balio  eta  eduki  ideologiko  batzuk

adierazten ditu, kontzienteki edo inkontzienteki bere lanean eragin dezaketenak. 

Beraz,  elkarrizketa  pertsonen  arteko  harremana  da,  gizarte-langilearen  eta

zerbitzura datorren pertsonaren arteko erlazioa ezartzen duena. Dena den, teknika

baten  aplikazio  mekanikoa  baino  zerbait  gehiago  izan  behar  du.  Azken  finean,

gizarte-langile  eta  erabiltzailearen  artean  harreman  profesionala  sortzera  bidean

erabiltzen den tekniketako bat da elkarrizketa ( Rossell & Rodríguez, 2017). 

Bestetik,  Mary  Richmondek  elkarrizketa  diagnostikora  garamatzan  aurretiazko

urratsa  eskaintzen  duen  teknika  gisa  definitzen  du,  zeinaren  bidez  pertsonen

familia-historiara sarbidea lortu daitekeen. Horregatik,  Mary Richmondek azaltzen

du  garrantzitsua  dela  teknika  hau  ondo  erabiltzea,  familia  edota  erabiltzailearen

konfiantza  lortu  eta  esku-hartze  profesionalaren  oinarriak  ezartzeko

(Munuera, 2011). 

Gauzak  horrela,  egile  ezberdinen  definizio  askotarikoak  irakurri  ondoren,  guk

gehien defendatzen dugun azalpena aipatuko dugu, Miren Ariñorena (Ariño, 2009,

25.or.),  hain  zuzen  ere.  Izan  ere,  Ariñok  aipatzen  du  elkarrizketa  solasaldi

eraikitzailea dela,  eraikitze komunikatibo bat.  Horrez gain aipatzen du dinamikoa

dela,  eta  prozesu  honetan  eragina  dutela  elkarrizketa  egiten  ari  garen  uneko

inguruak,  elkarrizketaren  subjektuek,  elkarrizketarekin  lortu  nahi  dugunak

(helburuak)... Hau da, elkarren artean sortutako solasaldi bat da, non bertsioak eta

esperientziak trukatu eta partekatzen diren. 

2. Zertarako elkarrizketatu? 

Behin elkarrizketa zer den ulertuta, garrantzitsua da elkarrizketaren bidez lortu nahi

diren helburuez kontziente izatea. Izan ere, badirudi autore gehienek uste dutela

elkarrizketaren helburu nagusienetarikoa elkarrizketatuaren inguruko informazioa

lortzea dela. Hala ere, Gizarte Langintzan burutzen den elkarrizketak beste helburu

batzuk  ere  izan  ditzake;  hala  nola,  erabiltzailea orientatzea,  bere  gaitasun

pertsonalak estimulatzea eta motibatzea, beste erakunde edo profesional batengana

bideratzea,  egoeraren  inguruko  ebaluazio  bat  burutzea…  Miren  Ariñok  ere

elkarrizketak helburuen arabera sailkatzean, xedetzat  aipatu berri  ditugunak izan

ditzakeela aipatzen du (Ariño 2009, 26-27.or.).

Beraz, esan dezakegu elkarrizketa ez dela aldez aurretik uste genezakeena bezain

sinplea,  nahiz eta  egunero  egiten  dugun  zerbait  den.  Orain  arte  aipatutako

definizioak Gizarte Langintzan elkarrizketak duen garrantziarekin daude lotuta, eta

jarraian  elkarrizketaren  konplexutasuna  agerian uzten  duten  hainbat  elementu

azalduko ditugu, hala nola, elkarrizketa motak, faseak eta elkarrizketatzaileak edo

gizarte-langileak  eduki  behar  dituen  trebetasunak  solasaldi  hau eraikitzerako

orduan. 

3. Zer elkarrizketa mota daude? 

Lortu nahi dugun informazioaren arabera, elkarrizketa mota ezberdinak bereizi 

ditzakegu: 

Batetik,  elkarrizketa  ez-egituratuak  bereizten  dira,  non  elkarrizketatuari  galdera

irekiak  egiten  zaizkion,  eta  inoiz  ez  galdera  zuzenak  edota  gai  zehatz  baten

ingurukoak. Izan ere, galdera irekiei esker, erantzun zabalak, indibidualizatuak eta

espontaneoak lortzen ditugu. 

Bigarrenik, egituratutako elkarrizketak daude, non galdera zehatzak egiten diren,

erantzun  zehatzak  lortzeko.  Gainera,  galdera  mota  hauei  esker  hainbat  gai

ezberdinen inguruko informazioa lortu dezakegu eta ez bakarrik hasieran jorratu

dugun gaiaren ingurukoa. 

Azkenik,  elkarrizketa  erdi-egituratua  bereizten  da,  non  elkarrizketatzaileak  gidoi

ireki  eta  malgua  duen.  Zehazki,  elkarrizketa  mota  honetan,  galdera  irekien  eta

zehatz eta zuzenduen arteko nahasketa bat egiten da eta elkarrizketa gutxi  gora

beherako eremu zehatz eta formulatu batzuetan sailkatzen da, erantzun integrala eta

berezkotasuna  errazten  duten  terminoetan  hain  zuzen  ere.  Bestalde,  galdera

zehatzak eta  zuzenak ere erabiltzen dira,  beharrezko gaien ingurukoak,  horrela,

kasuaren  balorazioa  eta  ebaluazio  egoki  bat  egiteko  (Rubio  Castro  et  al.,  2009,

68.or.). 

4. Nola egin elkarrizketa? 

Bederen,  elkarrizketa  egoki  bat  gauzatzeko,  egitura  bat  izan behar  dugu oinarri

bezala,  fase  batzuk  dauzkagu  horretarako.  Lehenengo  fasea,  erabiltzailea

ezagutzeko erabiliko da, konfiantzazko harreman bat sortuz, rabiltzaileari lasaitasun

osoz  hitz  egiten  utziko  zaio.  Bigarren  fasea,  fase esploratzailea  da,  honetan

erabiltzaileak gizarte langilearengana jotzearen arrazoia identifikatu eta ulertzea da

helburua. Hirugarren fasea, elkartruke eta argibide fasea deitzen da eta ondorengoa

egiten  da: lehenik,  arazoaren  informazio  zehatza  eskatzen  zaio  erabiltzaileari,

bigarrenik,  egoeraren  zehaztapena  eta  mugaketa  egiten  da  eta  hirugarrenik,

bukatzeko, sintesia, elkarrizketaren laburpena eta edukien ulermena egiaztatzen da.

Bukatzeko, azkenengo fasea dago, agurtzeko unea iristen denean eta modu egoki

batean  agurtzea  ezinbestekoa  da,  bukaeran  erabiltzaileak  esaten  dituen

xehetasunak kontuan hartu behar direlarik (Rossell & Rodríguez, 2017, 75-77.or.). 

5. Nola izan elkarrizketatzaile? 

Behin  elkarrizketaren  faseak  azalduta,  gizarte-langile  eta  erabiltzailearen  arteko

harremana eraikitzean, kontziente izan behar gara komunikazioa funtsezko tresna

bihurtzen dela eta komunikazio hori sortzera begira ezinbestekoa dela gizarte esku-

hartzea gauzatzeko komunikaziorako trebetasunak izatea (Trevithick, 2002, 3.or.). 

Hala  ere,  elkarrizketa  prestatu  edota  gauzatzeak  gizarte  langilearen  lanaldiaren

parte  handi  bat  hartzeaz  gaindi,  elkarrizketa  gauzatzeko  beharrezkoak  diren

trebetasunak garatzeko eta hobetzeko prozesua bizitza osoa irauten duen ikasketa

prozesua da (Parsloe,  1988,  in Trevithick,  2002,  4.or.).  Honekin,  gizarte langileak

etengabe ikasten eta bere trebetasunak etengabe garatzeko anbizioa eduki behar

duela uler dezakegu. 

Elkarrizketa on bat gauzatzera bidean milaka dira azpimarratu daitezkeen trebeziak,

eta lan honen bidez horietako batzuk azpimarratuko ditugu: 

Trebetasunekin hasteko, elkarrizketaren denbora ongi kudeatzea ezinbestekoa da,

erabiltzaileari nahi adina hitz egiten uztea, nahiz eta gizarte langileak daukan denbo

mugatua izan. Lehen elkarrizketak garrantzi berezia dauka, eta interbentzioarekin

aurrera egin ahala prozesua  azkartu dezakegun arren, hasieran presarik ez izatea

komeni da (Richmond, 2005, 116.or.). 

Bigarrenik,  erabiltzaileak elkarrizketan ez badu bere borondatez hitz egiten,  guk

galdetu beharko diogu, baina aurretik eroso sentiaraziz. Ondoren, hain sakonak edo

mingarriak ez diren gaiak landuko ditugu, abiapuntu positiboa izateko asmoarekin.

“Halaber, pribatutasun osoz eta Headek dioen bezala, ordu lasai bat aukeratuz eta

gaiak maiztasunez aldatuz,  gero eta gai  sakonagoen inguruan hitz  egingo dugu,

baina  erabiltzaileak  izan  dezaken  suminak  bere  hitzetan  eragina  duela  ohartzen

garenean hau gelditu beharko dugu, horrela, guzti honekin, erabiltzailearen azalpen

nahiko  osatua  lor  daitekeelarik.  Askotan,  erabiltzaileak  askatasun  sentimendua

nabarituko  du  kontatzeko  zaila  dena  azaldu  ondoren,  eta  ondorioz,  gizarte

langilearen  eta  erabiltzailearen  arteko  harremanean  hobekuntza  nabarmena

emango da.  Gauzak horrela,  auto-umiliatzeko aukera oro ezabatu egin behar da

hitzezko iradokizunen bidez, eta saihestu egin behar da barregarri geratze, sumisio

edo kulpa sentimendua agertzea.” (Richmond, 2005, 115-116.or.).

5



Azkenik,  ezinbestekoa da aipatzea elkarrizketa bat gauzatzeko beharrezkoa dela

profesionalak galdera erabilgarri, argigarri eta enpatikoak egiteko gaitasuna izatea,

(Lishman  et  al.,  in  Trevithick,  2002,  13.or.),  beti  ere  galdetzen  dugun  horren

erantzunak interesatu behar digularik. 

Guzti  hauez  gain,  ezinbestekoa  da  komunikatzeko  trebetasunen  baitan  enpatiak

betetzen  duen  papera. Izan  ere,  enpatiko  izatea  elkarrizketan  izan  beharreko

trebetasun  garrantzitsuenetako  bat  da,  funtsezkoa  pertsona  ardatz  duten

ikuspegietan (Trevithick, 2002, 11.or.). Hala ere, adierazgarria da, kontuz ibili behar

dela  enpatikoak izatean,  aurrea  hartzeko unean beti  ere  erabiltzailearen  desirak

kontuan hartu behar direlarik eta ez gureak,  ezin gaitezke beste baten munduan

sartu  inork hori  egitera  gonbidatu ez  bagaitu  (Rogers,  1957,  in  Trevithick,  2002,

10.or.) eta ezin garela beti enpatikoak izan, nekagarria izatera iritsi daitekeelako eta

beharbada zirraren ezaugarri batzuetaz ez ohartzea suposatu dezake. 

Autoezagutzak,  noski,  badu  bere  papera  trebetasunak  garatzera  eta  erabiltzera

bidean, gizarte langintzako trebetasunen, ezagutzen edota esperientzien erabilera

kontzientea gauzatzeko. 

Guzti honez gain, profesional gisa elkarrizketaren haria jarraitzeko gaitasuna izatea

ere  beharrezkoa da,  norabide faltak arazoak suposa ditzakeelako elkarrizketaren

baitan. Dena den, kontziente izan behar gara pertsona batzuentzat ez dela erraza

gai  zehatz  batzuetaz  hitz  egitea  eta  horrelako  kasuetan  aurrean  daukaguna

lasaitzeko gai izan behar garela. Hala ere, hitz lasaigarriek hutsalak iruditu dezakete

guk gai zailei heltzeko gaitasuna ez badaukagu (Trevithick, 2002, 23.or.). 

Isiluneen alorra bereziki interesgarria da, askotan ez garela kontziente zeinetaraino

duten eragina. Nonork pentsa dezake  hobe dela hitz egitea isilik geratzea baino,

isiltasuna nagusitzen den heinean ez garelako ezer komunikatzen ari, baina hori ez

da horrela. Elkarrizketa batean lasai eta isilik egoteko gaitasuna izatea garrantzitsua

da. 

Jakina  da  kasu  batzuetan,  interesgarria  izan  daitekeela  gizarte  langileak  bihotza

zabaltzea, Trevithick  (2002)  autoreak  esan  bezala:  “pentsamenduak  eta

sentimenduak  partekatu  eta  zabalduz  gero,  erabiltzaileek  ez  gaituzte  bakarrik

langile  profesionalen  modura  ikusiko,  «gizaki  arruntak»  ere  bagarela  ikusten

lagundu  ahal  dielako“.  Hala  ere,  jakin  behar  da  informazio  pertsonalaren

ezagutaraztea sentikortasunarekin  erabiltzen,  bestela,  horrek,  arrisku  asko ekarri

ditzakeelako (Trevithick, 2002, 27.or.). 

Izan ere, erabiltzaile batek bizitzan zehar bukaera mingarri edota traumatiko bat bizi

izan badu, gerora amaiera on bat jasotzeak bidea ireki  diezaioke aurrera egitea

oztopatzen  dioten  arazoak konpondu  edota  beraietan  sakontzeko.  Beraz,  ezin

dezakegu gutxietsi amaiera on baten garrantzia eta horren baitan gizarte langileak

betetzen duen papera, askotan elkarrizketaren azken unean askotariko ustekabeko

erreakzio emozionalak azaltzen baitira eta azken orduko jakinarazte horiek landu

behar  dira,  azken  hau  informazio  garrantzitsua  edota  mingarria  izan  baitaiteke

(Trevithick,  2002,  29.or.).  Azken finean,  harremana ixten joatean,  kasu bat  behar

bezala  bukatzeko  trebetasuna  izatea  zaila  da,  baina  aldi  berean  gizarte  esku-

hartzean  izan  beharreko  trebetasun  garrantzitsuenetakoa  (Kadushin,  1990,  in

Trevithick, 2002 ,30.or.). 

Izan ere, profesional gisa gai izan behar gara behin erabiltzailearekin kasua ixten

hastean, pertsonak adoretzeko trebetasuna lortzeko, horrela beste banako batzuk

beraien  bizitzetan  sartu  eta  gu  ordezteko,  horrela,  beharrezkoa  duten  arreta,

interesa,  orientazioa  eta  babesa  emango  dieten  beste  pertsona  batzuengana

bideratuz (Trevithick, 2002, 30.or.). 

ELKARRIZKETA GENERO INDARKERIAREN BIKTIMEKIN 

Aurreko hitzetan, lanketa teorikoa egin dugu, eta jakintza hau, testuinguru zehatz

batean praktikan jartzen saiatuko gara jarraian. Horretarako, genero indarkeriaren

biktima diren erabiltzaileekin egin beharreko elkarrizketak nolakoak izan beharko

liratekeen aztertu eta horren inguruan hausnartuko dugu. 

Genero indarkeria jasan duen emakume bat gugana hurbiltzen denean, elkarrizketa

emakumeak nahi  edo  behar  duenaren  arabera  egingo  da,  eta  hau  horrela  izan

dadin,  elkarrizketaren  oinarrizko  elementua  harremana  da,  profesionalaren  eta

emakumearen artekoa (Jovani, 2014, 252.or.). 

Teorian aipatu bezala, elkarrizketa mota ezberdinak daude eta genero indarkeria

jasan  duten  emakumeekin  elkarrizketa  bat  egiterako  orduan,  profesionalek,

elkarrizketa  erdi-egituratua  erabiltzea  gomendatzen  dute,  alde  batetik,  galdera

irekiak egiteko,  emakumearen adierazpen emozionala erraztuz eta bestalde,  aldi

berean  profesionalarentzako  hainbat  gairen  inguruko  informazioa  jasotzeko

onuragarria  delako.  Halaber,  hau  egiteko  gomendagarriena,  galdera  ezberdinak

jarraipen  batean  konbinatzea  da,  adibidez,  lehenengo  galdera  ireki  eta  zabalak

egitea eta jarraian, zehatzak. Hau da, gaiak galdera zabal eta irekiekin sartzea eta

ondoren helburu finko bati jarraituz, galdera zehatzekin jarraitzea gomendatzen da.

Bukatzeko, batzuetan itxiak diren galdera sortak egin behar dira, esaterako bai edo

ez erantzunak eskatzen dituen galderekin (Rubio Castro et al., 2009, 68-69.or.). 

Hurrengo sei fase hauek erabili daitezkeela aztertu dugu, teorian aipatutako faseen

antzekoak direnak, baina, aukeratu dugun kolektiboa kontuan izanik aldaketa batzuk

aurkezten dituenak: 

Hasteko,  entzumen  aktiboaz  baliatuz  hasi  behar  gara  emakumearen  egoera

pertsonal-emozionala  identifikatzen.  Bigarrenik,  antzemandako  arazoak  aurkeztu

behar  ditugu  emakumearekin  batera.  Hirugarrenik,  lehentasunak  ezarri  behar

ditugu. Laugarrenik, ekintza eta akordio posibleak finkatu eta diseinatu behar dira,

horretarako eta prozesu osoan zehar ere,  emakumeek inplizituko zein esplizituki

parte hartu behar dutelarik.  Bosgarrenik, adostutako ekintzak martxan jarri  behar

ditugu  eta  azkenik,  bai  erabiltzaile  zein  gizarte  langileak,  aldaketaren  bat

beharrezkoa  dela  uste  badute,  biek  aldaketak  egingo  dituzte,  elkarrizketa  zein

esku-hartzea guztiz eraginkorra izan dadin (Rubio Castro et al., 2009, 70.or.). 

Orain,  genero  indarkeria  jasan  duten  emakumeekin  elkarrizketak  izateko  behar

diren trebetasunetan zentratuko gara. Aipatu beharra dago, beharrezkoa dela modu

honetako kasuetan esku-hartzeko, genero perspektiba kontutan hartzea, eta jarraian

zerrendatuko ditugun elementu batzuk kontutan hartzea. 

Alde batetik, elkarrizketatua izango den emakumeari protagonismoa eman behar

zaio. eta gizarte langileak elkarrizketan eman daitezkeen karga-emozional handiko

momentuak (krisiak, ezinegona...) kudeatzen jakin beharko duelarik. Horrez gain,

gizarte  langileak  ez  du epaitu  behar  emakume  hau, elkarrizketa  horretan  parte

hartzen  saiatu  behar  da,  objektiboki  eta  neutraltasunez.  Nahiz  eta,  ukaezina den

pertsonak garen heinean, ideologia baten ala bestearen eragina egongo dela. Nahiz

eta  batzuek  ez  onartu,  jakina  delako  ez  dagoela  ideologia baten  eraginpean

jarduten ez duen banakorik, ideologiak ere teoria osatzen duelako. 

Modu abstraktu batean mahaigaineratutako elementu hauek gehiago sakontzeko,

jarraian  gizarte-langileak  kasu  konkretu  honetan  elkarrizketa  aurrera  eramateko

izan behar dituen trebetasunak landuko dira. 

Lehen zatian adierazi bezala, ikusi dugu gizarte langintzaren baitan elkarrizketa bat

gauzatzeko  gizarte  langileak  zenbait  trebetasun  izan  edota  bereganatu  behar

dituela  erabiltzailearekin  harreman  profesional  egokia  sortzera  bidean

komunikazioaren  bitartez.  Gauzak  horrela,  trebetasun  horiek  amaiezina  den

zerrenda bat osatzen dutela ikusi dugu eta ondorioz, atal honetan, aukeratu dugun

testuinguru  zehatzean  lan  egiteko  interesgarriak  izan  daitezkeen  trebetasunak

azalduko  ditugu.  Dena  den,  kontziente  izan  behar  gara,  gizarte  langileak

erabiltzailea jasotzean, ez dakiela zer den aurkituko duena eta ondorioz ez dakiela

erabiltzaileak dioen hori ulertu eta horren arabera erantzun egokiena emateko gai

izango ote den (Rossell & Rodríguez, 2017). 

Hasteko,  genero  indarkeriaren  biktima  den  emakume  batekin  elkarrizketa  bat

gauzatzean  kontuan  izan  behar  dugu,  lehengo  zatian  komunikazio  bat  sortzeko

elkarrizketaren  baitan  aurkitu  daitezkeen  bi  parteen  parte-hartze  aktiboa  behar

dugula  esan  arren,  testuinguru  zehatz  honetan  lan  egiteko  protagonista  bakarra

genero  indarkeriaren  biktima den  emakumea  dela,  gizarte  langilearen  zeregina

prozesua eustea izan behar delarik, eta kontziente izanik ez dela existitzen genero

indarkeriaren biktima diren emakumeen profil zehatz bat (Jovani, 2014, 253.or.). 

Halaber, teoriak dioen bezala, beti ere interesatzen zaigun hori galdetu behar dugu,

galdera  erabilgarri,  argi  zein  enpatikoak  egiteko  gaitasuna  beharrezkoa delarik.

Behin hau jakinda, kontziente izan behar gara, genero indarkeriaren biktima diren

banakoekin  elkarrizketak gauzatzean,  gizarte langileak ez dakiela  nora doan,  ez

dakielarik  zer  galdera  agertuko  diren  komunikazio  harremanaren  baitan,

elkarrizketan,  ezta  zer  erantzungo duen erabiltzaileak.  Horregatik,  kasu hauetan,

batzuetan beharrezkoa izan daiteke zerbait  nabarikoa bada ere horren inguruan

galdetzea,  gauza asko jakintzat  eman arren,  inoiz ez dugulako jakingo zein izan

daitekeen benetako erantzuna (Jovani, 2014, 254.or.). 

Hau horrela,  ezinbestekoa da gizarte langileak prestakuntza jasotzea diagnostiko

egokia  egiteko gai  izan dadin eta  jarraian beharrezkoa izango den esku-hartzea

planteatzeko. Dena den, testuinguru honen baitan lanean ari garenean, edota beste

guztietan ere, posiblea da gizarte-langileak hanka sartzea, baina hanka sartzen badu

muturra sartzeagatik izan behar da eta ez galdetu gabe gelditzeagatik.  Izan ere,

aipatu  dugu  gizarte-langileak  erabiltzailearengan  eragiteko  gaitasuna  izan  behar

duela,  baina  hori  ezin  dezakegu  lotu  bere  “intimitatearen  inbasioarekin”,  honek

gehiegizko  babes  batera  eraman  gaitzakeelako  eta  horrela  erabiltzaileak  senti

dezake adingabe bat bezala tratatua izaten ari dela. Hortaz, garrantzitsua da mugak

mantentzea, mugitzen garen eremuen gaineko jakintzak izatea eta egiten ari garen

hori egiteko erabiltzailearen baimena daukagula jakitea (Jovani, 2014, 253-254.or.).

Halaber,  emakumea  hitz  egitera  behartu  gabe eta  ezer  egiazkotzat  eman  gabe

gauzak  galdetuko  dizkiogu,  baina  baita  gure  buruari  ere.  Izan  ere,  baliteke

emakumeak gizartearengandik jarrera edo ideia matxistak barneratuak izatea, eta

askotan  normaltzat  hartutako  ezaugarrietan  galdu  gaitezke,  bertan  egon

daitekeelarik arazoaren gakoa (Jovani, 2014, 261.or.). 

Halaber,  genero  indarkeriaren  baitan  lan  egiten  duten  profesionalek  kasuarekin

inplikazioa izatea beharrezkoa dela diote adituek, baina inplikazio hori ezin daiteke

ez gehiegiezkoa ez urriegia izan.  Izan ere,  gehiegizko inplikazio baten ondorioz

gizarte-langileak kasua pertsonalizatu dezake, horrela ahaztuz bera eta erabiltzailea

ez  direla  egoera  psikologiko  berdinean  aurkitzen,  eta  ondorioz,  sentimendu

kontraesankorrak sortuz. Honek gerora hartuko diren erabakiak baldintzatuko ditu,

eta aldi berean esku-hartzeari eraginkortasuna kendu. Bestalde, gizarte langilearen

inplikazioa  urriegia  bada,  interesik  erakutsi  gabe edo  erabiltzailearekiko  jarrera

apatiko  batekin,  lortzen  dena  da  indarkeriaren  biktima  den  emakumearengan

zerbitzuarekiko  zalantzazko  sentimendu  bat  sortzea,  horrela  askatasunez,

segurtasunez eta konfiantzaz adierazteko gaitasuna galduko duelarik; eta azken hau

ezinbestekoa da beharrezkoa den informazioa jaso eta esku-hartzea planteatzeko.

Hortaz,  gizarte-langileak,  bi  mutur  hauen  arteko  erdibidea  bilatu  beharko  du,

genero-indarkeriaren  arloko  prestakuntza  espezializatua  jasoz  eta  banakoak

hausnarketa  eta  aldaketara  bultzatuz,  dauzkaten  sinesmenen  ondorioz  bere

bikotekide  edo  senarraren  indarkeria  justifikatu,  minimizatu,  normalizatu  edo

onartzen badute, horrela arazoaren eta horren aurrean biktimak duen interpretazio

osatuagoa lortzeko eta gerora begira ekintza objektibo eta egokiak planteatzeko

(Rubio Castro et al., 2009, 48.or.). 

Guzti honez gain, esan genezake, harrerako trebetasunez hitz egitean, trebetasun

horiek  paper  garrantzitsua  jokatu  dezaketela  genero  indarkeriaren  biktimekin

lanean ari bagara, izan ere gizarte langileak erabiltzaile honi egiten dion harreraren

arabera,  balitekeelako  esku-hartze  luze  baten  lehen  elkarrizketa  edota  lehen

elkarrizketa eta azkena izatea (Jovani, 2014, 253.or.). 

Orain arte trebetasun garrantzitsuak mahaigaineratu baditugu ere, trebetasunez hitz

egitean,  aipatzekoa  da  aurrean  genero  indarkeria  jasan  duen  emakume  bat

badaukagu, aurrean daukagun hori begiratu, ikusi, ulertu eta nahiko azkar erabaki

bat hartzeko gaitasuna izan behar dugula. Izan ere, lehen elkarrizketa baten baitan

itxuraren arabera jokatzen baitugu (Jovani, 2014, 255.or.) eta teorian esan bezala,

une honetan intuizioak eta horrekin batera ez ahozko komunikazioak paper handia

jokatzen dute, erabiltzailearen aurpegiera, begirada edota keinuek, esaten dizkigun

hitzek baino gehiago adierazi dezaketelarik, askotan laguntza eskatzeko ez delako

hitz egin behar. 

Gutxitan  aipatzen  bada  ere,  elkarrizketak  izan  beharreko  iraupenaren  inguruko

eztabaida  garrantzitsua  da.  Lehen  aipatu  bezala,  askotan  elkarrizketak  egitean

denbora muga baten menpe bagaude ere, denboraren gehiegizko kontrol batek

erabiltzailea  ezagutzea  oztopatu  diezagukelako.  Gauzak  horrela,  genero

indarkeriaren  biktima  direnekin  lan  egitean,  oso  garrantzitsua  bihurtzen  da

denboraren kudeaketa, kasu honetan elkarrizketaren denbora logikoa erabiltzaileak

behar duen hori dela ulertzen delarik. Halaber, gizarte langileak bere euste edota

mantentze  teknikak  balia  ditzake,  baina  denbora  gidatzen  duena elkarrizketatua

den emakumea izan behar  da,  kontuan hartuta  emozionalki  gainezka  egin  duen

pertsona  batek  denbora  bat  beharko  duela  berrezartzeko  (Jovani,  2014,  255-

256.or.). 

Trebetasunekin jarraituz,  hainbat adituren ahotsak entzun ostean,  ikusi  genezake,

genero  indarkeria  jasan  duten  biktimekin  lan  egitean,  profesionalek  jarraitu

beharreko printzipio nagusienetako bat jarrera enpatikoa eta entzute aktiboa izatea

direla,  erabiltzaile  hauek ezaugarri  komunak badituzte ere,  ezberdinak  direlako.

Izan  ere,  denek  ez  dute  berdina  eskatzen,  denek  ez  dituzte  ondorio  berdinak

jasaten eta denak ez dira indarkeria prozesuaren fase berean aurkitzen laguntza

eskatzen duten unean. Horregatik, aipatutako testuinguru honetan, bakarrik jarrera

enpatikoa  eta  entzute  aktiboa  sustatuz  lortu  daiteke  esku-hartze  egoki  eta

eraginkorra planteatzea, horretarako uneoro erabiltzaile eta profesionalaren artean,

egiten  den  guztia  adostu  beharko  delarik,  profesional  oro  ez  delako  inor  bere

erabiltzailearen  izenean  erabakiak  hartzeko.  Dena  den,  genero  indarkeriaren

biktima diren emakumeekin lanean ari garen heinean, batzuetan justifikatua egon

daiteke erabiltzaileak eskatu ez duen laguntza bat  martxan jartzea,  bere espazio

intimoa inbadituz, beti ere kasu larrien aurrean bagaude eta erabiltzaile arriskuan

badago (Rubio Castro et al., 2009, 49.or.). Beraz, entzute aktiboa tresna eraldatzaile

nagusitzat  hartu  dezakegu  trebetasunen  barnean,  esku-hartzearen  aurretik  eta

baliabideei buruzko orientazio edo informazioa eskuratu aurretik baitago entzutea. 

Baina, zer entzun behar dugu? Ideiak,  ez datuak;  mezu ororen funtsa edukia da,

forma  bigarren  mailakoa  delarik.  Horregatik,  aurreiritziak  gaindituz,  hitzei

erreparatu  behar  diegu,  pertsona  bakoitza  bakarra  baita,  eta  ondorioz  bakoitza

modu berezi batean entzun beharko dugu. Izan ere, ondoren datorrena badakigula

uste izateak, kalte handia eragin diezaguke benetan erreala dena ulertzeko, gure

usteekin geratuko baikara. Hori dela eta, garrantzitsua da gure solaskidea esaten ari

zaigunari erreparatu, itxaron eta entzuten jarraitzea. Izan ere, une oro eman dezake

emakumearen diskurtsoak informazioa, arazoa sakonago ezagutzen lagundu ahalko

duelarik informazio berri  horrek,  beharbada, horrela hasieratik egin dugun ideia

okerraz  aldenduko  garelarik,  ezin  dugulako  ideia  horrekin  bakarrik  geratu  eta

gehiago  ez  sakondu.  Adibidez,  dakigun  moduan,  indarkeria  jasan  duten

emakumeek  autoestimu  falta  izan  dezakete  eta  honen  aurrean,  azaleko  arazoa

bakarrik  ikusten  dugu,  sakondu  gabe  zerk  sortu  duen  autoestimu  falta  hori;

indarkeria fisiko/psikologikoa jasan izanak adibidez. (Jovani, 2014, 259-260.or.). 

Azkenik,  adi  egon  behar  gara  gure  gizartean  aurkitu  ditzakegun  erresonantzia

kulturalekin, askotan, finkaturik dauden balio indartsuenak kulturan bertan baitaude.

Izan  ere,  aurreiritziak  sortzen  dituzte  gure  balio  eta  ohiturek,  eta  aurreiritziak

pertsonalak eta profesionalak izan ahalko dira aldi berean, geure izaeraren parte

direlako.  Horregatik,  besteen edo gure aurreiritziekin  ere  adi  egon behar  gara,

askotan indarkeria jasan duten emakumearen jatorrizko kultura berdinekoak izango

baitira.  Ondorioz,  zailagoa  izango  da  zenbat  faktore  “ikusezin”  identifikatzea,

askotan  aurreiritziak  partekatuko  ditugulako  eta  gu  ere  ez  garelako  izango  gai

ikusezina  dena  ikustarazteko,  eta  horrela  oztopo  bat  sortuko  da,  horrek,

emakumearen aitorpena erabat baldintzatuko duelarik (Jovani, 2014, 257.or.). 

ONDORIOAK 

Behin  elkarrizketak  sortzen  duen  mundu  amaiezinaren  baitan,  zenbait  elementu

teoriko  landuta  eta  ondoren  horiek  genero-indarkeriaren  biktima  direnekin

elkarrizketak  egiteko  nola  erabili  kontrastatuz,  hauek dira  atera  ditugun ondorio

ezberdinak: 

Alde  batetik,  azpimarratu  nahiko  genuke  genero-indarkeriaren  biktima  den

erabiltzaile  batekin  elkarrizketa  bat  izaterakoan,  erabiltzaileari  eman  beharreko

protagonismoa, ulertu behar dugularik bera dela eraikitzen hasi den harremanaren

protagonista bakarra eta  bere espazioa errespetatu  behar dugula  uneoro,  behar

duen denbora emanez bere egoera azaltzeko lehen pausuak eman arte. Hau da,

berak  darama elkarrekin  sortu  beharreko melodiaren  batuta  eta  kontziente  izan

behar gara guk melodia zuzentzen lagundu behar diogula, momentu batean ere ez

dugularik batuta hartu behar. 

Horrez  gain,  erabiltzaile  hauekin  lan  egitean  ezinbestekoa  iruditzen  zaigu  ere,

gizarte langileak uneoro jakin-mina erakusteak hartu beharreko garrantzia, oro har

genero indarkeriaren atzean zer ezkutatzen den imajinatu dezakegun arren, akats

handia delako erabiltzailearen egoera ezagutuko bagenu bezala jokatzea, izan ere,

biktima bakoitzaren istorioa berezia, bakarra eta ezberdina delako eta hortaz, akats

larri  bat  egiten  ari  gara  biktimen  profil  bat  irudikatzen  saiatzen  garenean,  edo

sailkapen baten parte direla ulertzean, ez delako existitzen indarkeriaren biktima

den emakumearen profil zehatzik. Bederen, kontziente izan behar gara, emakume

hauek  elkarrizketatzean,  argi  izan  behar  dugula  beraien  aitortza  lortzeko  bidea

luzea  izatera  iritsi  daitekeela,  izan ere,  posible delako emakume hauek jasotako

sufrimenduaren  ostean  hori  kontatu  behar  izatean  uneoro  blokeo-momentuak

sortzea, ez baitute bizitakoa gogoratu nahi eta kontziente izan behar gara horrek

oztopoak  jarriko  ahalko  dizkigula  esku-hartze  osoan  zehar  informazioa  lortzera

begira. 

Horregatik,  garrantzitsua da argi  izatea gure helburu bakarra ez dela izan behar

bere aitortza jasotzea, baizik eta daukan arazoaz kontzientziarazi, lanketa bat hasi

eta  horren  emaitzak  ikusten  hasteko  lehen  pausuak  ematen  lagunduko  dion

bidelaguna edota profesionala izatea. Hau da, uneoro begiak eta belarriak irekita

izan beharko ditugu,  erabiltzailea lerroartean irakurtzen jakin beharko dugularik,

hitzen bidez esaten ez duen hori  interpretatu eta ulertzeko,  esku-hartzea aurrera

doan heinean jasotzen  dugun informazioarekin  gure  ikuspegia  aldatu  daitekeela

kontziente izanez. 

Horrez gain, erabiltzaile ororekin profesionalak aurreiritziak alde batera utzi behar

baditugu  ere,  trebetasun  hori  izatea  are  ezinbestekoagoa  bilakatzen  da  genero

indarkeriaren  biktimekin  lan  egitean,  uneroro  genero-indarkeriaren  ikuspegia

presente egon beharko delarik, heziketa matxista deseraiki eta heziketa feminista

eraikitzeko,  hori  beharbada  lehenengo  pausua  izan  daitekeelarik  erabiltzaileari

arazo bat duela ulertarazteko. 

Azken  finean,  genero  indarkeriaren  biktima  direnekin,  ezinbestekoa  da  gizarte

langile eta erabiltzailearen arteko elkarrekintza egotea, beti  ere denaren aurretik

erabiltzailearen autodeterminazioa errespetatuz. Hortaz, gure ustez, arreta biktimari

entzuterakoan, nola entzuten diogun jarri behar dugu jopuntuan, eta helburua, modu

aktiboan egitea izango da.  

